
Donostia, 2022ko martxoaren 14a

UDALBATZAREN IDAZKARITZA NAGUSIARI

KONTROL-MOZIOA, EMAKUMEEN AURKAKO INDARKERIEI BURUZKO UDAL-AZTERLAN BAT EGITEARI
BURUZKOA

Elkarrekin  Donostia udal-talde  politikoaren  bozeramaile  Aitzole  Aranetak,  Udalbatzaren  Araudi
Organikoaren 98.  artikulua  oinarri,  Donostiako emakumeek jasaten dituzten indarkeriei  buruzko
azterlan bat egiteari buruzko KONTROL-MOZIO hau aurkezten du, osoko bilkuran azter dadin.

JUSTIFIKAZIOA

Martxoaren 8an, Emakumeen Nazioarteko Egunean, urte guztian bezala, mugimendu feministek agerian 

uzten dute espazio publikoak okupatzeko modua aldatu behar dela eta bizi garen gizarte patriarkal honek 

emakumeen bizitzan dituen ondorioak ikusarazi behar direla. Izan ere, feminismoek salatzen dituzten 

desberdintasunak eta indarkeriak estrukturalak eta sistemikoak dira, pertsona ahul eta zapalduenen kontura

onurak eta pribilegioak lortzea helburu duen sistema batek finkatuak eta sostengatuak, eta, gizarte 

guztietan, pertsona ahul eta zapaldu horiek, azkenean, emakumeak izaten dira, era guztietako emakumeak: 

migratzaileak, arrazalizatuak, trans, dibertsitate funtzionala dutenak, gazteak eta adinekoak.

Indarkeria matxistak dira botere- eta menderatze-sistema patriarkala iraunarazteko tresna nagusia.

Sistema konplexua da, eta, sistema hori desagerrarazteko, lehenik eta behin sistema osoa ulertu eta

ezagutu  behar  dugu. Horregatik,  funtsezkoa  da  indarkeria  matxisten  kontzeptua  zabaltzea,

indarkeria  horiek  emakumeengan  duten  benetako  eragina  ezagutzeko  bideak  zabaltzeaz  gain.

Indarkeria matxistatzat ezin ditugu hartu indarkeria fisikoak eta sexu-indarkeriak soilik, eta  horren

kontrako bide bakartzat ezin ditugu hartu segurtasun publikoko kidegoetan jarritako salaketak; gainera, kasu

gehienetan,  bikotekide  edo  bikotekide  ohi  heterosexualen  ingurunean  egindakoak  soilik  hartzen  dira

indarkeria matxistatzat. 2021eko azken datuek agerian uzten dute beharrezkoa dela kontabilizazio-

irizpide horiek aldatzea, ez baitira errealitatera hurbildu ere egiten; izan ere, eraildako emakumeen

% 79,1ek ez zuen aurretik salaketarik jarria.

Emakumeen aurkako indarkeriak askotarikoak dira: fisikoa, psikologikoa, intimitatearen aurkakoa, hitzezkoa,

ekonomikoa, bikarioa, instituzionala…, eta horiei guztiei eusten diena, indarkeria sinbolikoa.  Indarkeria horiek

guztiek elkarri  eragiten diote,  eta batera gertatzen dira; horregatik, are zailagoa da horiek identifikatzea.

"Indarkeria ikusezinak" deiturikoei buruz dihardugu, hain zuzen ere, gizarteak oraindik ez diolako

heldu  indarkeria  horien  gainean  sentsibilizatzeko  erronkari.  Gainera,  kezkagarriak  dira  Ikerketa

Soziologikoen  Zentroaren  2021eko  azken  datuak:  pertsonen  % 0,5ek  soilik  jarri  zuen  genero-

indarkeria herrialdeko arazo nagusien artean; 2020an, berriz, % 2,4k, eta 2019an % 6,7k.

Errealitatera  hurbiltzen  diren  txostenak  behar  ditugu,  indarkeria  mota  horiek  guztiak  kontuan  hartuko

dituztenak  eta  emakumeei  zuzenean  galdetuko  dietenak  udalerrian  bizi  izan  dituzten  eta  bizi  dituzten

indarkeria-esperientziei buruz, tokiko esparruari eta udalerriko eguneroko bizitzari lotutako indarkeria horien

alderdiak ere ezagutzeko.

Hain zuzen ere, Genero Indarkeriaren aurkako Estatu Itunaren 6. ardatzak ezagutza hobetzeko lan egiteko

beharra  eta  asmoa  jasotzen  du,  Istanbulgo  Hitzarmenaren  aplikazio-eremuan  sartzen  diren  emakumeen

aurkako indarkeria mota guztien aurkako borrokan modu eraginkorrean laguntzeko ezinbesteko osagarri gisa,

indarkeria  mota  horien  forma,  eragin,  kausa  eta  ondorioei  buruzko datu fidagarriagoak,  osatuagoak  eta

zehatzagoak emanez. Horretarako,  hitzematen da emakumeen aurkako indarkeria mota guztien jarraipen

estatistikoa bermatuko dela,  adina,  desgaitasuna,  lan-prekarietatea  eta  landa-eremuan duen eragina  eta

halako aldagaiak kontuan hartuta, eta azterlanak eta txostenak egingo direla,  indarkeriak biktimen seme-

alabengan, sexu-indarkerian eta emakume biktimen lan-egoeran duen eragina bereziki azpimarratuz . Esparru

horretan,  Estatu  Itunak  udalerrietarako  aurrekontu-partidak  aurreikusten  ditu,  udalerri  horietako

emakumeek jasaten dituzten askotariko indarkeria horiei buruzko inkestak egiteko.

Ikusita  sakon  heldu  behar  zaiola  problematika  horri,  eduki  ditzakegula  horretarako  baliabideak,  eta,

azaldutakoak aintzat hartuta, hau da gure

KONTROL-MOZIOA

1. Donostiako  Udalbatzak  hertsatuki  eskatzen  dio  Udal  Gobernuari  egin  dezala  udalerriko
emakumeek  jasan  dituzten  indarkeria  mota  guztiei  eta  indarkeria  horiei  buruz  duten
pertzepzioari  buruzko  azterlan  bat.

2. Donostiako Udalbatzak hertsatuki eskatzen dio Udal Gobernuari, berdintasun-politikak eta
Udalaren indarkeria matxisten aurkako jarduerak definitzeko orduan, erabil dezala bide-orri

gisa  udalerriko  emakumeei  emakumeek  jasaten  dituzten  indarkeria  mota  guztiei  buruz
egindako inkesta oinarritzat hartuz egiten den txostena.

3. Donostiako Udalbatzak hertsatuki eskatzen dio Udal Gobernuari koordina daitezela azterlana
diseinatzeko orduan, datuak modu bateratu eta agregatuan biltzeko, lurraldean egiten diren
beste  azterlan  batzuen  emaitzekin  bateragarriak  izan  daitezen.  Izan  ere,  horrek  erraztu
egingo du emakumeek probintzia osoan pairatzen dituzten indarkeria matxisten ezagutza
eta ebaluazio globala.

Sinatua: Aitzole Araneta

Elkarrekin Donostia udal taldearen bozeramailea


